
沈溍忌縉才誣其狎侮胥𨽾　上不聽擢監察御史適都

御史袁泰怙勢恣横諸道御史欲糾之無敢執筆爲章者

縉揮筆立就歷詆其奸狀　上慮縉少涵養將爲衆所傾

召其父至諭之曰才之生甚難而大器者晚成其以而子

歸益進其學又諭縉曰朕與爾義則君臣恩猶父子其歸

盡心于古人後十年來朝大用爾未晚也

　〈按解縉封事其要畧有云　陛下進人不擇于賢否投職不量于重輕建不爲君用之法所謂取之盡𨰜銖置〉

　〈朋奸罔上倚法爲奸之條所謂用之如泥沙又言　陛下誠信有閒用刑太繁每多自悔之時輒有無及之歎〉

　〈又言律以人倫爲重乃有給配夫婦之條聽之于不義恐傷節義之化又言太常非俗樂可肄官妓非人道所〉

　〈爲可以禁絕釋老之壯者宜出之使復人倫經咒之妄者悉火之以杜俗惑治曆用方向熬神天德月德之類〉

　〈最甚不經但申播種之時不用建除之謬又言　陛下天資淸高而學問不充善端閒發而心學無素興師取〉

　〈寶眞僞莫明神仙徵應誕謾莫信申明旌善之亭徒爲虛設藍田呂氏鄉約義門鄭氏家範可以頒行又言祀〉

　〈天宜復掃地之規尊祖宜備七廟之制奄寺宦官之命公卿子弟之賢者以代掃除之役敕有司課弓手敎民〉

　〈兵習射于農隙以備不虞又言監生進士多困州縣孝廉人材驟歷華要推理負販者冠裳輿馬赫奕賢者羞〉

　〈爲等列庸人習其風流以貪婪苟免爲得計以廉潔受刑爲飾辭故有無錢工役無盤𦆑之俚諺鬍膀官人没〉

　〈商量之童謠宜任用忠良弗任意喜怒生殺按解縉封事萬言皆治平良規惜不能備錄也抑縉言切直如此〉

　〈聖祖非惟能容之且愛護而玉成之恩猶父子眞一時非常之遇也哉〉

以卓敬爲給事中敬性剛直論事無所顧避　上器重之

時諸王在宮中服飾有擬太子者敬乘閒白於　上曰宮

中朝廷視效紀綱啟先今　陛下於諸王不早辨等威而

--

使在宮中服飾有與太子埓嫡庶相亂尊卑無序然則何

以令天下耶　上笑曰卿言是吾慮未及此耳

　〈卓敬浙江瑞安人是年進士建文中遷禮部左侍郎嘗密奏防宗藩之變後竟死難〉

徐允恭嗣封魏國公封常昇開國公

十二月安南黎季𤛆弑其主煒立叔明子日焜主國事

